
Cyflwyniad
Nod Deddf yr Amgylchedd (Cymru) 2016, a gyflwynwyd gan Gynulliad Cenedlaethol Cymru ym mis Mai 2016, yw galluogi rheoli adnoddau naturiol Cymru mewn modd rhagweithiol, cynaliadwy a chydgysylltiedig. Un elfen hanfodol o roi’r Ddeddf honno ar waith yw’r pwyslais ar sicrhau dull integredig o reoli adnoddau naturiol er mwyn sicrhau cynaliadwyedd hirdymor. 
At ddibenion y Ddeddf, mae Prifysgol Aberystwyth yn cael ei hystyried yn awdurdod cyhoeddus. Mae adran 6(1) o Ddeddf yr Amgylchedd (Cymru) 2016 yn nodi: "Rhaid i awdurdod cyhoeddus geisio cynnal a gwella bioamrywiaeth wrth arfer swyddogaethau mewn perthynas â Chymru, ac wrth wneud hynny hyrwyddo cydnerthedd ecosystemau, i’r graddau y bo hynny’n gyson ag arfer y swyddogaethau hynny’n briodol." Yn unol â gofynion Adran 6(6) o Ddeddf yr Amgylchedd (Cymru) 2016, mae'r cynllun hwn yn darparu rhaglen o weithgareddau rydym yn cynnig eu gwneud i sicrhau ein bod yn cydymffurfio â'r datganiad uchod. 
Gweithgareddau Cysylltiedig
Mae diogelu, cadw a gwella bioamrywiaeth yn amcanion hanfodol i Brifysgol Aberystwyth yn ei holl weithgareddau. Mae’n rhaid i'r Brifysgol gydnabod bod ei holl waith yn cynnwys ystod eang o weithgareddau a phrosesau, ac mae’n rhaid iddi hefyd ystyried yr effeithiau ar fioamrywiaeth ac ecosystemau - ac ymdrin â’r effeithiau hynny – yn y modd y mae'r gweithgareddau hynny'n cael eu cynnal. Felly, mae'r Brifysgol yn bwriadu i'r Cynllun hwn fod yn berthnasol i ystod o weithgareddau a phrosiectau sy'n cael eu cynnal neu sydd yn yr arfaeth ym maes bioamrywiaeth ac yn ei gwaith rheoli amgylcheddol ehangach. Yn ogystal â bod yn rhan flaenllaw o amcanion y Cynllun hwn, mae'r ymrwymiad i gryfhau bioamrywiaeth a’r ecosystemau cysylltiedig hefyd yn treiddio i’r cynlluniau a’r datblygiadau eraill y mae’r sefydliad yn chwarae rhan weithredol ynddynt. 
Yr Amcanion Bioamrywiaeth
Yng nghyswllt Deddf yr Amgylchedd (Cymru) 2016, dyma amcanion y Brifysgol, a'u camau gweithredu cysylltiedig, i sicrhau cydymffurfiaeth:
i. Annog cynnwys ystyriaethau bioamrywiaethol yn y prosesau penderfynu i bob rhan o'r sefydliad;
· Sicrhau bod y prosesau perthnasol yn rhoi ystyriaeth i faterion bioamrywiaeth yn ystod camau penderfynu ac mewn asesiadau dichonoldeb;
· ⁠Datblygu a chyflwyno System Rheoli Amgylcheddol (SRhA) effeithiol sy'n cynnwys, yn rhan ganolog iddi, ystyriaethau bioamrywiaeth ac effeithiau ar fioamrywiaeth;
ii. Hwyluso strwythurau effeithiol ar gyfer llywodraethu a chefnogaeth er mwyn i’r Brifysgol allu cyflawni amcanion ei Chynllun Bioamrywiaeth;
· Ymgorffori materion ac ystyriaethau bioamrywiaeth yng ngweithgareddau Pwyllgorau a Grwpiau Llywodraethu priodol y Brifysgol;
· Sefydlu polisïau a gweithdrefnau clir sy'n rhoi disgwyliadau eglur i'r staff a'r myfyrwyr o ran bioamrywiaeth;
iii. Sicrhau bod gan y staff a'r myfyrwyr fwy o ymwybyddiaeth a chyswllt â materion bioamrywiaeth;
· Cynnwys y staff a'r myfyrwyr mewn gweithgareddau i hybu ymwybyddiaeth am fioamrywiaeth a’r amgylchedd;
· Datblygu ymwybyddiaeth am faterion bioamrywiaeth a diogelu ecosystemau drwy ddarparu hyfforddiant ac adnoddau priodol;
iv. Hybu gwaith i ddatblygu a, lle y bo modd, adfer cynefinoedd gwyllt a naturiol ar draws tiroedd y Brifysgol;
· Gweler atodiad I am y camau gweithredu manwl y byddwn yn anelu at eu rhoi ar waith lle y bo'n bosib ac addas. 

v. Addasu'r prosesau cynnal a chadw er mwyn lleihau'r effaith y mae gweithgareddau'r Brifysgol yn ei chael ar ecosystemau;
· Ystyried ac addasu'r gwaith cynnal a chadw, megis lladd gwair a thocio perthi er mwyn lleihau'r effaith ar ecosystemau a chynefinoedd;
· Defnyddio mwy o gynnyrch organig a chynnyrch sy'n gyfeillgar i'r amgylchedd ar gyfer gwaith cynnal a chadw ar y tiroedd;
vi. Amddiffyn rhywogaethau a chynefinoedd ym mhob rhan o'r sefydliad ac annog camau i’w diogelu;
· Cyflwyno camau penodol ar gyfer cadwraeth rhywogaethau y gwyddys eu bod yn byw ar diroedd y Brifysgol e.e. blychau nythu adar, blychau i ystlumod, ac yn y blaen;
· Hwyluso cyfleoedd i greu cynefinoedd naturiol wrth wneud gwaith cynnal a cadw a gwaith datblygu, ac yn sgil gwaith o’r fath (gweler Ffigur 3); 
Drwy ystyried a chymeradwyo'r cynllun hwn a'i amcanion cysylltiedig, mae Cyngor y Brifysgol yn dangos ymrwymiad y sefydliad ar y lefel uchaf i gyfoethogi a gwarchod bioamrywiaeth trwy ei weithredoedd a'i weithgareddau.  
Amcanion cysylltiedig
Wrth gyflawni ei chyfrifoldebau o dan y Ddeddf hon, ac wrth fynd ar drywydd yr amcanion uchod, bydd Prifysgol Aberystwyth hefyd yn anelu at sicrhau bod ei gweithgareddau yn cyd-fynd â phrif amcanion Cynllun Gweithredu Adfer Natur Cymru:
1. Ennyn a chefnogi cyfranogiad a dealltwriaeth er mwyn i fioamrywiaeth fwrw gwreiddiau yn y broses benderfynu ar bob lefel.
2. Diogelu rhywogaethau a chynefinoedd sydd o’r pwys mwyaf a’u rheoli’n well;
3. Gwneud ein hamgylchedd naturiol yn fwy cydnerth trwy adfer cynefinoedd sydd wedi’u diraddio a chreu cynefinoedd;
4. Mynd i'r afael â’r prif bwysau ar rywogaethau a chynefinoedd;
5. Gwella ein tystiolaeth, ein dealltwriaeth a’n gwaith monitro;
6. Rhoi fframwaith ar gyfer llywodraethu a chymorth ar waith i gyflawni’r amcanion.

Adolygu 
Yn unol ag ethos gwella parhaus y Brifysgol, gellir newid neu ddiwygio’r cynllun hwn ar unrhyw adeg yn ystod y cyfnod gweithredu, ac fe fydd yn cael ei adolygu'n rheolaidd er mwyn rhoi ystyriaeth i unrhyw adnoddau ychwanegol a gyhoeddir, megis unrhyw ddatganiadau ardal perthnasol. Bydd y Brifysgol hefyd yn monitro ei harferion a’u haddasu mewn ymateb i unrhyw newidiadau yn y ddeddfwriaeth berthnasol neu’r ymarfer gorau cydnabyddedig ar gyfer hybu a chadw bioamrywiaeth ac ecosystemau. Bydd unrhyw newidiadau i strategaethau'r Brifysgol y mae'r cynllun hwn yn berthnasol iddynt hefyd yn golygu y byddwn yn adolygu cynnwys y cynllun.
Bydd Prifysgol Aberystwyth yn rhoi diweddariad ar y camau a gymerir ganddi i fynd ar drywydd yr amcanion hyn; cyhoeddir y diweddariadau hynny bob yn 2 flynedd.


Atodiad I - Cynllun Gweithredu Cadwraeth ar gyfer Cynefinoedd addas sydd â blaenoriaeth
	Cynefin neu Nodwedd
	Enghreifftiau o Weithgareddau Creu, Adfer a Gwella Cynefinoedd

	Coetir
	Plannu Coed: Plannu rhywogaethau brodorol o goed sy'n briodol i’r hinsawdd a'r pridd yn lleol i greu coetiroedd newydd. Mae hyn yn helpu i adfer cynefinoedd naturiol, gwella bioamrywiaeth, a chysylltu darnau o goetir â’i gilydd.

Adfywio Naturiol: Galluogi adfywio drwy brosesu naturiol, trwy godi ffensys am ardaloedd penodol i atal pori fel y bydd coed yn tyfu'n naturiol o hadau sydd eisoes yn y pridd neu a ddygwyd yno gan anifeiliaid gwyllt.

Ymylon Coetir: Creu neu wella ymylon coetir trwy blannu cymysgedd o goed, llwyni, a phlanhigion daear. Mae ymylon yn hanfodol ar gyfer bioamrywiaeth, gan eu bod yn darparu cynefinoedd trosiannol rhwng tiroedd agored a choedwigoedd trwchus.

Prysgoedio a Brigdocio: Mae technegau rheoli traddodiadol fel prysgoedio (tocio coed i lefel y ddaear i sbarduno egin newydd - coppicing) a brigdocio (tocio coed yn uwch - pollarding) yn gwella strwythur y coetir a bioamrywiaeth trwy sicrhau cynefinoedd mwy amrywiol.

Gadael Pren Marw: Gadael coed marw ar eu sefyll neu wedi cwympo er mwyn creu cynefinoedd ar gyfer infertebratau, ffyngau, adar, a mamaliaid bach. Mae coed marw yn chwarae rhan hanfodol yn ecosystemau coetiroedd.

Plannu Isdyfiant: Mae plannu llwyni brodorol fel cyll, celyn, neu’r ddraenen wen o dan ganopi’r coed yn sicrhau gwell amrywiaeth yn strwythur y coetir, gan ddarparu bwyd a lloches i adar a phryfed.

Plannu Blodau Gwyllt a Phlanhigion Daear: Cyflwyno neu ategu planhigion ar ddaear y coetir, fel clychau'r gog, blodau’r gwynt, a rhedyn, i gynnal mwy o bryfed peillio a rhywogaethau bywyd gwyllt eraill.

Rheoli Rhywogaethau Ymledol: Tynnu rhywogaethau ymledol fel rhododendron neu jac y neidiwr (Impatiens gladuliferia), sy'n gallu goresgyn rhywogaethau brodorol; trwy eu tynnu, fe wellir iechyd a bioamrywiaeth y coetir.

Creu Llanerchau a Rhodfeydd: Creu mannau agored (llanerchau) a llwybrau llydan (rhodfeydd) yn y coetir i’w hagor i fwy o oleuni, sy'n cynnal ystod amrywiol o rywogaethau o blanhigion ac yn denu pryfed, adar a mamaliaid.


	Prysg  
	Tocio Prysglwyni: Prysgoedio (tocio) ardaloedd penodol o dir prysg i lawr i lefel y ddaear o bryd i’w gilydd, a gadael iddynt aildyfu. Mae'r dull hwn o reoli’r tir yn creu strwythur lle y ceir planhigion o wahanol oedrannau, sydd o fudd i’r rhywogaethau hynny sy'n ffynnu mewn prysgwydd ifanc ac mewn rhai aeddfed fel ei gilydd.

Rheoli Dull Clytwaith: Cynnal clytwaith o brysgwydd ochr yn ochr â chynefinoedd eraill fel glaswelltir neu rostir. Mae'r amrywiaeth hon yn fuddiol i fywyd gwyllt, gan fod gwahanol rywogaethau yn defnyddio gwahanol gynefinoedd ar wahanol gamau ar eu cylchoedd bywyd.

Rheoli Tir Pori: Defnyddio pori dan reolaeth (â gwartheg, defaid neu eifr) i reoli dwysedd y prysgwydd ac atal yr ardal dan sylw rhag gordyfu neu droi’n goetir, gan sicrhau bod y cynefin yn aros yn agored ac amrywiol.


	Glaswelltir wedi'i Led-wella
	Creu Dolydd Blodau Gwyllt: Sefydlu dolydd blodau gwyllt aml-rywogaethau trwy hau cymysgedd o hadau gweiriau a blodau gwyllt brodorol. Mae hyn yn fuddiol i beillwyr fel gwenyn a gloÿnnod byw, ac yn cynyddu bioamrywiaeth trwy ddarparu cynefin i bryfed, adar a mamaliaid bach.

Ail-hadu â Glaswellt Brodorol: Adfer glaswelltir diraddiedig trwy ail-hadu â rhywogaethau gweiriau brodorol. Mae hyn yn helpu i ailsefydlu cymunedau naturiol o blanhigion, gan wella adeiledd y pridd, a chynnal amrywiaeth o fywyd gwyllt.

Adfer Gweirgloddiau: Adfer gweirgloddiau traddodiadol trwy ladd gwair ar ddiwedd y tymor a chyflwyno hadau o ddolydd lleol sydd â chyfoeth o flodau gwyllt. Mae'r gweirgloddiau hyn yn hanfodol i gynnal peillwyr a mathau eraill o fywyd gwyllt.

Clirio Prysgwydd: Tynnu prysgwydd ymledol neu goed sy'n ymledu i laswelltiroedd er mwyn cynnal cynefinoedd agored, sy'n hanfodol ar gyfer rhywogaethau sy'n dibynnu ar laswelltir. Gall hyn helpu i atal y tir rhag troi’n goetir.

Rheoli Tir Pori: Cyflwyno da byw i bori glaswelltir, neu reoli’r pori a wneir gan dda byw, er mwyn atal gordyfiant ar laswelltiroedd. Mae gwahanol drefnau pori (megis pori cylchdro neu bori tymhorol) yn gallu helpu i gael tyfiant o wahanol uchderau, sy’n fuddiol i ystod eang o rywogaethau o blanhigion ac anifeiliaid.

Torri glaswellt a lladd gwair: Cyflwyno dulliau traddodiadol o ladd gwair, fel torri tua diwedd yr haf, fel y bydd blodau gwyllt yn gallu hadu ac er mwyn cynnal amrywiaeth o blanhigion. Drwy adael ardaloedd heb eu torri neu dorri gwair gwahanol ardaloedd ar wahanol adegau fe geir amrywiaeth yn nhyfiant y glaswelltir, sydd o fudd i bryfed, adar a mamaliaid.

Dad-gywasgu ac Adfer y Pridd: Lle mae pridd wedi'i gywasgu drwy weithgareddau dynol neu beiriannau trwm, mae technegau awyru pridd (fel sbigo’r pridd neu droi’r pridd i agor yr isbridd) yn gallu gwella iechyd glaswelltir trwy sicrhau bod dŵr yn gallu treiddio i’r pridd yn well a bod gwreiddiau’n gallu tyfu’n well.

Taenu Gwair Glas: Trosglwyddo gwair glas o safleoedd cyfoethog eu rhywogaethau i laswelltiroedd diraddiedig. Mae gwair glas yn cynnwys hadau a all helpu i ailgyflwyno amrywiaeth eang o rywogaethau glaswelltir, gan wella bioamrywiaeth.

Rheoli Rhywogaethau Ymledol: Adfer cydbwysedd ecolegol y glaswelltir drwy dynnu rhywogaethau estron goresgynnol (fel y rhedyn ungoes, clymog Japan, neu jac y neidiwr) sy'n gallu goresgyn a disodli gweiriau a blodau gwyllt brodorol.

Cau Tir Pori: Atal anifeiliaid rhag pori mannau penodol fel y bydd y llystyfiant yno yn gallu aildyfu, a all arwain at fwy o amrywiaeth planhigion a darparu cynefinoedd i rywogaethau sy'n ffynnu mewn glaswellt talach neu ddwysach.

Lleiniau ac Ymylon Clustogi: Creu neu wella lleiniau clustogi o amgylch caeau neu ar lannau cyrsiau dŵr trwy blannu blodau gwyllt a gweiriau brodorol. Mae'r ardaloedd hyn yn darparu cynefinoedd i fywyd gwyllt, yn helpu i atal y pridd rhag cael ei erydu, ac yn darparu ‘coridorau’ ecolegol y gall rhywogaethau symud ar hyd iddynt.

Tynnu tyweirch ac uwchbridd: Ar laswelltir a gyfoethogwyd â maetholion neu a ddiraddiwyd, tynnu’r uwchbridd oddi yno i leihau ffrwythlondeb y pridd, gan roi cyfle i blanhigion glaswelltir llai cystadleuol i ymsefydlu a ffynnu ar laswelltir, gan greu glaswelltir aml-rywogaethau.

	Glaswelltir asidaidd 
	Hau Rhywogaethau Glaswelltir Brodorol sy’n ffynnu ar Bridd Asidaidd (Pridd Sur): Creu glaswelltir asidaidd newydd trwy hau cymysgedd o laswelltau (e.e. peiswellt y defaid, maeswellt cyffredin, brigwellt main) a blodau gwyllt (e.e. y friwydd wen, tresgl y moch) brodorol sy'n ffynnu mewn priddoedd asidaidd isel eu maetholion. Mae hyn yn cynnal rhywogaethau arbenigol sy'n dibynnu ar amgylcheddau asidaidd.

Tynnu’r Uwchbridd (Tynnu Maetholion): Adfer glaswelltir asidaidd a ddiraddiwyd drwy gael gwared ar yr uwchbridd  sy'n llawn maetholion. Mae hyn yn lleihau ffrwythlondeb y pridd ac yn annog rhywogaethau glaswelltir asidaidd i ailymsefydlu trwy leihau’r gystadleuaeth gan blanhigion mwy ymosodol sy’n ffynnu â mwy o faetholion.

Rheoli Tir Pori: Cyflwyno neu addasu pori a wneir gan dda byw, fel defaid neu fathau gwydn o wartheg, er mwyn atal prysgwydd rhag ymledu, gan gynnal y gwyndwn agored â glaswellt byr sy'n nodweddiadol o laswelltir asidaidd. Mae pori dan reolaeth yn helpu i greu gwyndwn o uchder amrywiol, sydd o fudd i fywyd gwyllt fel infertebratau ac adar sy'n nythu ar y ddaear.

Clirio Prysgwydd a Choed: Tynnu prysgwydd, coed neu redyn sy’n ymledu i laswelltir asidaidd. Mae hyn yn atal y glaswelltir asidaidd rhag troi'n goetir neu’n brysgwydd, gan gynnal y dirwedd agored sydd ei hangen ar lawer o rywogaethau.

Clytweithiau Rhostir a Glaswelltir Asidaidd: Creu clytweithiau o rostir a glaswelltir asidaidd trwy reoli’r pontio rhwng y ddau fath o gynefin. Gellir cyflawni hyn trwy addasu’r dwyster pori neu reoli tyfiant llwyni, gan gynnal rhywogaethau sy'n defnyddio'r ddau fath o gynefin.

Ehangu Glaswelltir Asidaidd: Ehangu’r glaswelltiroedd asidaidd presennol trwy adfer ardaloedd cyfagos o bridd sy'n brin eu maetholion, gan ddefnyddio technegau fel pori neu dynnu’r uwchbridd i greu amodau addas i rywogaethau sy'n goddef asid i ledaenu'n naturiol.

Rheoli’r Rhedyn Ungoes: Rheoli’r rhedyn ungoes, a all ddisodli planhigion glaswelltir asidaidd brodorol. Gall technegau fel tynnu mecanyddol, llosgi dan reolaeth, neu ddefnyddio chwynladdwr wedi'i dargedu helpu i leihau’r trwch o redyn ungoes a hybu adferiad glaswelltiroedd.

Awyru a Dad-gywasgu Pridd: Ar laswelltir asidaidd cywasgedig, defnyddio technegau awyru pridd fel sbigo’r bridd fel y bydd dŵr yn mewndreiddio’n well a gwreiddiau’n gallu tyfu’n well, gan helpu i adfer iechyd y glaswelltir heb ychwanegu maetholion.

Rheoli Grug: Cyflwyno gorchudd cyfyngedig o grug ar laswelltir asidaidd i greu amrywiaeth o dyfiant a darparu cynefinoedd ychwanegol ar gyfer rhywogaethau fel infertebratau ac ymlusgiaid. Drwy reoli tyfiant grug ochr yn ochr â glaswelltir asidaidd fe ellir creu cynefinoedd mwy cymhleth.

Creu Tir Moel: Creu darnau o dir moel trwy ddulliau mecanyddol (e.e. didonni ysgafn, sef tynnu’r tywarch) i helpu rhywogaethau glaswelltir asidaidd i adfywio. Mae tir moel hefyd yn bwysig ar gyfer rhai infertebratau a rhywogaethau planhigion arloesol.

Tynnu Rhywogaethau Ymledol: Tynnu rhywogaethau ymledol fel Rhododendron neu laswelltau anfrodorol sy'n gallu llethu ecosystemau glaswelltir asidaidd. Mae hyn yn helpu i warchod y cymunedau o blanhigion arbenigol a bywyd gwyllt sy'n unigryw i briddoedd asidaidd.

Ailgyflwyno Rhywogaethau Allweddol: Os yw rhywogaethau wedi'u colli oherwydd bod cynefinoedd wedi’u diraddio, ailgyflwyno rhywogaethau glaswelltir asidaidd brodorol trwy drawsblannu plygiau neu hadau o safleoedd glaswelltir asidaidd cyfagos, a fydd yn gwella bioamrywiaeth ac adfer cydbwysedd ecolegol.

	Glaswelltir niwtral 
	Creu Dolydd Blodau Gwyllt: Sefydlu dolydd blodau gwyllt aml-rywogaethau trwy hau cymysgedd o hadau gweiriau a blodau gwyllt brodorol. Mae hyn yn fuddiol i beillwyr fel gwenyn a gloÿnnod byw, ac yn cynyddu bioamrywiaeth trwy ddarparu cynefin i bryfed, adar a mamaliaid bach.

Ail-hadu â Glaswellt Brodorol: Adfer glaswelltir diraddiedig trwy ail-hadu â rhywogaethau gweiriau brodorol. Mae hyn yn helpu i ailsefydlu cymunedau naturiol o blanhigion, gan wella adeiledd y pridd, a chynnal amrywiaeth o fywyd gwyllt.

Adfer Gweirgloddiau: Adfer gweirgloddiau traddodiadol trwy ladd gwair ar ddiwedd y tymor a chyflwyno hadau o ddolydd lleol sydd â chyfoeth o flodau gwyllt. Mae'r gweirgloddiau hyn yn hanfodol i gynnal peillwyr a mathau eraill o fywyd gwyllt.

Clirio Prysgwydd: Tynnu prysgwydd ymledol neu goed sy'n ymledu i laswelltiroedd er mwyn cynnal cynefinoedd agored, sy'n hanfodol ar gyfer rhywogaethau sy'n dibynnu ar laswelltir. Gall hyn helpu i atal y tir rhag troi’n goetir.

Rheoli Tir Pori: Cyflwyno da byw i bori glaswelltir, neu reoli’r pori a wneir gan dda byw, er mwyn atal gordyfiant ar laswelltiroedd. Mae gwahanol drefnau pori (megis pori cylchdro neu bori tymhorol) yn gallu helpu i gael tyfiant o wahanol uchderau, sy’n fuddiol i ystod eang o rywogaethau o blanhigion ac anifeiliaid.

Torri glaswellt a lladd gwair: Cyflwyno dulliau traddodiadol o ladd gwair, fel torri tua diwedd yr haf, fel y bydd blodau gwyllt yn gallu hadu ac er mwyn cynnal amrywiaeth o blanhigion. Drwy adael ardaloedd heb eu torri neu dorri gwair gwahanol ardaloedd ar wahanol adegau fe geir amrywiaeth yn nhyfiant y glaswelltir, sydd o fudd i bryfed, adar a mamaliaid.

Dad-gywasgu ac Adfer Pridd: Lle mae pridd wedi'i gywasgu drwy weithgareddau dynol neu beiriannau trwm, mae technegau awyru pridd (fel sbigo’r pridd neu droi’r pridd i agor yr isbridd) yn gallu gwella iechyd glaswelltir trwy sicrhau bod dŵr yn gallu treiddio i’r pridd yn well a bod gwreiddiau’n gallu tyfu’n well.

Taenu Gwair Glas: Trosglwyddo gwair glas o safleoedd cyfoethog eu rhywogaethau i laswelltiroedd diraddiedig. Mae'r gwair glas yn cynnwys hadau a all helpu i ailgyflwyno amrywiaeth eang o rywogaethau glaswelltir, gan wella bioamrywiaeth.

Rheoli Rhywogaethau Ymledol: Adfer cydbwysedd ecolegol y glaswelltir drwy dynnu rhywogaethau estron goresgynnol (fel y rhedyn ungoes, clymog Japan, neu jac y neidiwr) sy'n gallu goresgyn a disodli gweiriau a blodau gwyllt brodorol.

Cau Tir Pori: Atal anifeiliaid rhag pori mannau penodol fel y bydd y llystyfiant yno yn gallu aildyfu, a all arwain at fwy o amrywiaeth planhigion a darparu cynefinoedd i rywogaethau sy'n ffynnu mewn glaswellt talach neu ddwysach.

Lleiniau ac Ymylon Clustogi: Creu neu wella lleiniau clustogi o amgylch caeau neu ar lannau cyrsiau dŵr trwy blannu blodau gwyllt a gweiriau brodorol. Mae'r ardaloedd hyn yn darparu cynefinoedd i fywyd gwyllt, yn helpu i atal y pridd rhag cael ei erydu, ac yn darparu ‘coridorau’ ecolegol y gall rhywogaethau symud ar hyd iddynt.

Tynnu tyweirch ac uwchbridd: Ar laswelltir a gyfoethogwyd â maetholion neu a ddiraddiwyd, tynnu’r uwchbridd oddi yno i leihau ffrwythlondeb y pridd, gan roi cyfle i blanhigion glaswelltir llai cystadleuol i ymsefydlu a ffynnu ar laswelltir, gan greu glaswelltir aml-rywogaethau.

	Corsydd/Glaswelltir corsiog
	Ail-wlychu a Rheoli Hydrolegol: 
Adfer: Mae ail-wlychu'r tir trwy gau ffosydd draenio, neu leihau’r maint o ddŵr a dynnir o’r tir, yn helpu i adfer hydroleg naturiol glaswelltir corsiog. Mae hyn yn cynnal yr amodau dŵr sy'n angenrheidiol ar gyfer tyfu planhigion sy'n hoffi lleithder fel brwyn (Juncus spp.) a hesg (Carex spp.).
Gwella: Addasu’r systemau rheoli dŵr presennol er mwyn cynnal y lefelau dŵr cywir trwy gydol y flwyddyn, gan wella'r cynefin ar gyfer anifeiliaid gwlyptir fel amffibiaid, adar hirgoes, ac infertebratau.

Creu Glaswelltiroedd Corsiog:
Creu: Mewn mannau lle mae glaswelltir corsiog naturiol wedi'i golli, ail-greu’r math  hwn o dir trwy addasu lefel y trwythiad, a hau neu blannu rhywogaethau gwlyptir brodorol. Gellir cyflawni hyn trwy ddewis mannau isel sy'n dueddol o gael llifogydd neu lle mae’r priddoedd yn cadw dŵr, ac ailgyflwyno rhywogaethau fel gold y gors, erwain neu laswellt y gweunydd.

Rheoli Rhywogaethau Ymledol:
Adfer / Gwella: Tynnu rhywogaethau ymledol fel pefrwellt, jac y neidiwr, neu frwyn anfrodorol sy'n mynd yn drech na phlanhigion glaswelltir corsiog brodorol. Mae hyn yn sicrhau y gall rhywogaethau brodorol ailymsefydlu, gan wella'r cynefin ar gyfer bywyd gwyllt.

Rheoli Tir Pori:
Gwella/Adfer: Cyflwyno neu reoli pori ysgafn (gan ddefnyddio gwartheg neu ferlod) i gadw strwythur y glaswelltir. Mae pori yn atal llystyfiant uchel neu brysgwydd uchel rhag mynd yn rhemp mewn cynefin, sy’n golygu y bydd clytwaith o lystyfiant o amryw uchder, sydd o fudd i adar, mamaliaid bach, ac infertebratau.

Clirio Prysgwydd a Choed:
Adfer: Tynnu prysgwydd neu goed sy’n ymledu ac yn sychu glaswelltir corsiog ac yn lleihau ardaloedd agored. Mae hyn yn sicrhau bod lefelau’r golau a lleithder y pridd yn dal i fod yn addas ar gyfer planhigion gwlyptir ac yn cadw cymeriad agored a dyfrlawn y cynefin hwnnw.

Ailgyflwyno Rhywogaethau:
Gwella: Ailgyflwyno rhywogaethau o blanhigion sy'n bwysig i fioamrywiaeth ond sydd wedi darfod o'r safle, fel tegeirianau’r gors, carpiog y gors, neu ffa’r gors. Mae hyn yn cynyddu amrywiaeth y planhigion, sy'n cynnal ystod ehangach o bryfed, amffibiaid ac adar.

Creu Nodweddion Gwlyb (Pyllau a Ffosydd):
Creu / Gwella: Cloddio pyllau bas neu dorri ffosydd mewn glaswelltir corsiog i greu amrywiaeth o nodweddion gwlyptir. Gall hyn gynyddu amrywiaeth cynefinoedd ar gyfer amffibiaid, gweision y neidr, a phlanhigion dyfrol ac mae hefyd o fudd i adar fel y gïach cyffredin a’r gornchwiglen y darganfuwyd eu bod i’w cael o fewn 2km i'r ystâd.

Trefniadau Lladd Gwair:
Gwella: Rhoi trefniadau cylchdro ar waith ar gyfer lladd gwair, lle y torrir gwair glaswelltiroedd corsiog ar dymhorau gwahanol er mwyn hyrwyddo amrywiaeth planhigion. Drwy adael rhai mannau penodol heb eu torri fe fydd yn golygu bod rhywogaethau fel brwyn yn darparu cynefinoedd pwysig ar gyfer adar sy’n bridio.

Lleihau Maetholion (Tynnu Tywarch neu Uwchbridd):
Adfer: Mewn glaswelltiroedd corsiog wedi'u cyfoethogi â maetholion, tynnu’r uwchbridd neu atal maetholion rhag cael eu hychwanegu, er mwyn lleihau ffrwythlondeb y pridd, a fydd yn annog cymunedau o blanhigion mwy amrywiol ac isel ei gofynion maetholion i symud yn ôl. Gall hyn adfer y cydbwysedd sydd ei angen ar gyfer rhywogaethau fel migwyn, hesg, a phlanhigion gwlyptir eraill.

Creu Lleiniau Clustogi:
Gwella: Sefydlu lleiniau clustogi o amgylch glaswelltir corsiog i'w amddiffyn rhag dŵr ffo llawn maetholion, llygredd, a defnydd tir cyfagos a allai amharu ar y glaswelltir corsiog.  Gall y lleiniau clustogi hyn weithredu fel ardaloedd pontio rhwng ucheldir sychach a gwlyptiroedd, gan gynnig cynefin ychwanegol i fywyd gwyllt.

	Gorgors figwyn 
	Cau Ffosydd Draenio:
Adfer / Gwella: Adfer hydroleg naturiol gorgorsydd trwy gau ffosydd draenio a agorwyd yn aml i sychu corsydd ar gyfer amaethyddiaeth neu goedwigaeth. Mae hyn yn codi'r lefel trwytho dŵr, yn gwlychu'r gors drachefn, ac yn helpu rhywogaethau sy'n ffurfio mawn, fel migwyn, i adfer, gan storio mwy o garbon a gwella’r cynefin ar gyfer rhywogaethau fel y cwtiad aur a’r gylfinir y cafwyd eu bod i’w cael o fewn 2km i'r ystâd.

Ail-lunio Torlannau Mawn a Erydwyd:
Adfer: Mewn ardaloedd lle mae mawn wedi’i erydu, sydd wedi creu "torlannau" (gylïau neu wynebau mawn moel), adfer y gors trwy ail-lunio'r ardaloedd hyn fel bod y llethrau’n fwy graddol. Mae hyn yn lleihau’r erydu, yn arafu dŵr ffo, ac yn hwyluso ail-dwf llystyfiant fel migwyn, plu’r gweunydd, a grug.

Ailgyflwyno Llystyfiant sy'n Ffurfio Mawn:
Creu/Adfer: Ailgyflwyno rhywogaethau allweddol sy'n ffurfio mawn, fel migwyn, plu’r gweunydd, a grug, trwy blannu plygiau neu ledaenu darnau o’r planhigion. Mae'r rhywogaethau hyn yn hanfodol ar gyfer adfer strwythur naturiol yr orgors, ac adfer ei ffordd naturiol o weithredu, gan gynorthwyo’r tir i gadw dŵr a storio carbon, a hybu amrywiaeth bywyd gwyllt.

Sefydlogi mawn drwy ddefnyddio Geotecstilau neu Fyrnau Grug:
Gwella/Adfer: Defnyddio geotecstilau (matiau bioddiraddadwy) neu fyrnau grug i orchuddio a sefydlogi mannau moel mewn mawnogydd, gan atal rhagor o erydu ac yn rhoi modd i lystyfiant naturiol ailymsefydlu. Mae'r dulliau hyn yn helpu i arafu llif dŵr, dal gwaddod pridd, ac annog planhigion i ymsefydlu.

Tynnu Coed a Phrysgwydd:
Adfer / Gwella: Tynnu coed a phrysgwydd (fel conwyddau, bedw neu rododendron) a allai fod wedi ymledu i’r orgors o ganlyniad i’r modd y defnyddiwyd y tir yn y gorffennol neu newidiadau yn yr hinsawdd. Mae hyn yn atal y mawn rhag sychu ac yn lleihau’r gystadleuaeth am ddŵr, sy’n golygu bod planhigion sy'n ffurfio mawn yn gallu ffynnu a bod y cynefin yn gallu cadw lleithder.

Nodweddion Cadw Dŵr:
Creu / Gwella: Creu argaeau bach neu fyndiau mewn lleoliadau allweddol i ddal dŵr o fewn tirwedd y gors, sy’n hwb ychwanegol i ail-wlychu mannau sych. Mae hyn yn helpu i adfer hydroleg naturiol yr orgors, sy'n hanfodol i gynnal ei gweithrediad ecolegol.

Cyfyngu ar Losgi dan Reolaeth:
Gwella: Gweithredu neu wella arferion rheoli i gyfyngu ar unrhyw losgi dan reolaeth a wneir ar orgorsydd, neu i’w atal yn llwyr. Mae lleihau’r math hwn o losgi yn helpu i amddiffyn llystyfiant mawnogydd, yn enwedig migwyn, ac yn atal y pridd rhag cael ei sychu a’i erydu, gan helpu’r gors i allu weithredu fel suddfan garbon.

Gwrthdroi Gwelliannau Amaethyddol:
Adfer: Mewn mannau lle mae gorgorsydd wedi cael eu difrodi gan welliannau amaethyddol (megis gwrteithio neu ail-hadu), lleihau’r arferion hyn, neu roi'r gorau iddynt. Gydag amser, bydd yr orgors yn dychwelyd i gyflwr mwy naturiol, gyda rhywogaethau mawnog brodorol yn dychwelyd, a’r prosesau ecolegol naturiol yn cael eu hadfer.

Adfer Llystyfiant ar Dir Mawn Moel â Thocion Grug:
Adfer: Lledaenu tocion grug (toriadau o gorstir iach) dros dir mawn moel i ddarparu ffynhonnell hadau a haen amddiffynnol ar gyfer aildyfu. Mae'r arfer hwn yn helpu i adfer gorchudd o lystyfiant ac yn helpu i ailsefydlu ecosystem gors iach.

Ail-wlychu Mawnogydd ar gyfer Storio Carbon:
Creu/Adfer: Mewn gorgorsydd a ddiraddiwyd, fe ellid eu hail-wlychu ar raddfa fawr er mwyn storio mwy o garbon, trwy gau ffosydd, cael gwared ar ddraeniau, ac ailgyflwyno rhywogaethau sy'n ffurfio mawn. Mae'r camau hyn yn adfer y gors o ran ei gallu i fod yn suddfan garbon, gan helpu i liniaru newid yn yr hinsawdd.

Creu Lleiniau Clustogi:
Gwella: Sefydlu lleiniau clustogi o amgylch gorgorsydd i'w hamddiffyn rhag dŵr ffo o dir amaeth, gweithgareddau coedwigaeth, a datblygiadau eraill. Mae lleiniau clustogi yn helpu i gynnal hydroleg naturiol y gors a lleihau’r maetholion sy’n cael eu cyflwyno iddi a all newid llystyfiant naturiol y gors.

